
Errefuxiatu babesaren zain dauden maliarrei begirako urgentziazko

bitartekoak direla eta

Izar  Hernando  Ibero EH BILDU udal  taldeko  zinegotziak,  Udalbatzaren
Organo  Araudiko  98.  artikulua  oinarri,  kontrol  mozio hau  aurkezten  du,
Udalbatzan  azter  dadin.  Mozioa  2025eko  uztailaren  7an  Pertsonen Batzordean
aztertutako interpelazioaren ondorioa da.

JUSTIFIKAZIOA  

Azken  hilabete  parean  Amara  Berriko  plaza  batean  sortu  den  egoera
bereziaren  inguruan  denok  irakurri  eta  ikusi  dugu  komunikabideetan,  gaiak
oihartzun handia hartu baitu. Hain zuzen ere, Amara Berrin kale egoerak forma
oso lokalizatua hartu du, nagusiki Malitik gerrari eta indarkeriari ihesi datozen
hamarnaka  pertsonak  eguna  eta  gaua  pasatzen  dute  auzoko  plaza  batean.
Donostian 400dik gora dira kale egoeran dauden herritarrak, normalean hiriaren
ertzetan eta ezkutuan kokatzen saiatzen direnak, eguneroko arriskuen bistan ez
egoteko. Amara Berrin dauden maliarrena, baina, egoera berezia eta fokalizatua
da: denak plaza batean kontzentratuta daude, CEAReko bulegoa bertan baitago.
Izan ere, Malitik datozen pertsona hauek errefuxiatu izendapena lortzeko eta horri
loturiko baliabideak eskuratzeko zain daude, eta helburu horrekin pasatzen dituzte
orduak CEARen buelgoaren bueltan. Errefuxiatu babesaren bila datoz, ez dezagun
ahaztu,  2012an haien  herrialdean gerra  lehertu  zelako,  azken urteetan  izugarri
intentsifikatu  den  gatazka,  Mali  munduko  herrialde  ezegonkorrenen  artean
kokatuz,  eta bertako herritar  askoren ihesa eraginez.  Horren guztiaren aurrean,
baina, errefuxiatu babesaren izapideak oso motelak izaten ari dira, eta jada asteak
eta  hilabeteak  luzatzen  ari  da  egoera,  errefuxiatu  babesa  lortzeko  baldintzak
dituzten pertsonak kale egoerara lotuz. 

Egia  da  instituzio  desberdinak  martxan  ari  direla,  bakoitza  bere
eskumenetik,  egoera arintzeko. Izan ere,  gaia Donostiako Udalaz harago doala
bistakoa da, Eusko Jaurlaritza eta baita espainiar Gobernuaren maila hartuz. Horri

lotuta,  azken egunetan  publiko egin  da Nerea Melgosa  kontseilaria  eta  Eneko
Goia  alkatea  gutun  bateratua  idazten  ari  direla  Espainiako  Inklusio,  Gizarte
Segurantza  eta  Migrazioko  Ministroari  zuzentzeko,  maliarrek  Amara  Berrin
hilabete  baino  gehiago  daramaten  honetan.  Horrekin  batera,  Mariaje  Idoeta
Gizarte Ekintzako zinegotzi delegatuak jakinarazi zigun CEARekin harremanetan
daudela hitzorduak maiztasunez handitu daitezen. Beraz, zenbait urrats ematen ari
dira, pixkanaka. 

Egoera honen soluzioa ez dago Donostian soilik. Baina era berean, pertsona
hauek  jatorriko  herrialdean  duten  egoeraren  laztasuna  ulertuta  eta  horrekiko
ardura hartuta, Donostiako Udalak urgentziazko eta salbuespenezko bitartekoak
zabaldu  behar  lituzke,  egoera  honek  iraun  bitartean,  gutxienez,  errefuxiatu
babesari lotutako baliabideen zain dauden pertsonek lo kalean egin ez dezaten,
non garbitu izan dezaten,  zer  jan izan dezaten.  Gerratik eta indarkeriatik ihesi
iritsi  den beste  kolektiboren batekin egin den moduan,  urgentziazko eta  lehen
uneko laguntza hori eman behar luke Donostiako Udalak. La Sirena aterpetxean
beharrezkoak  diren  plazak  blokeatuz,  ostatuekin  elkarlana  bilatuz  edota
urgentziazko  kasuetarako  gordetako  etxebizitzak  bideratuz,  Udalak
oinarrizkoenak  diren  behar  horiek  asetu  behar  lituzke,  errefuxiatu  babesaren
izapideak kudeatu eta horren ondoriozko bitartekoak iritsi arte. 

Kasu honetan ere, beste batzuetan gertatu den bezala, Donostiako hiriak eta
hiritarrek eredugarri jokatu dute eta jokatzen ari dira, Udaletxeak baino azkarrago
erreakzionatuz eta Amara Berriko plazan dauden pertsonekiko elkartasuna modu
bizkorrean eta goxoan egituratuz. Haiekin harremanak eraikitzen ari dira, janaria
banatuz,  izapide  administratiboekin  lagunduz,  auzo-bazkariak  edota  kultur
ekimenak elkarrekin antolatuz… Auzotarrek badakite  egoera  honek ez  lukeela
luzerako  jo  behar,  baina  bitartean  kalean  dauden  pertsona  hauen  egunerokoa
duintzen  saiatzeko  ardura  hartu  dute.  Eredugarria,  eta  Udalari  bidea  markatu
behar liokeen jarrera. 

Hori  horrela,  honako  hau  da  behean  sinatzen  duen  zinegotziak  aurkeztutako

• Udalbatzak  hertsatuki  eskatzen  dio  Udal  Gobernuari  urgentziazko  eta
salbuespenezko bitartekoak martxan jarri ditzan, errefuxiatu babesaren zain
dauden pertsonek kalean lo egin ez dezaten. 

• Udalbatzak  hertsatuki  eskatzen  dio  Udal  Gobernuari  gaian  eskumenak
dituzten  instituzioekin  elkarlana  intentsifikatu  dezan,  egoera  hau
soluziobidean ahalik eta azkarren jartzeko.

• Udalbatzak hertsatuki  eskatzen dio Udal Gobernuari  Amara Berrin eratu
den elkartasun sarearekin elkartu  eta  entzun ditzala,  eta  elkarlana  modu
jarraituan sustatu dezala. 

Donostian, 2025eko uztailaren 17an

Izar Hernando Ibero
EH Bildu udal taldeko zinegotzia

